
id est:
Quoniam nonnulli inventi sunt, qui impiorum ac sceleratorum 
paganorum errore imbuti ea faciunt, quae clementem deum 
ad iustam iram movent, ne ea quidem quae ad hos pertinent 
inordinata relinquere passi sumus, sed scientes eos deserta veri 
et solius dei adoratione simulacris insano errore sacrificia obtulisse 
et sollemnitates omni impietate refertos celebrasse, eos quidem, 
qui iam, postquam sancto baptismate digni habiti sunt, 
haec commiserint, congruae delictis quorum convicti sunt 
animadversioni, et hoc quidem benignius subierimus: 
in futurum autem per praesentem legem omnibus edicimus eos, 
qui Christiani facti et sancto salutarique baptismate quoquo tempore 
digni habiti sunt, si adhuc in paganorum errore eos remansisse 
apparuerit, ultimo supplicio subiectum iri. 
1 ¶ Qui vero nondum venerando baptismate dignati sunt, 
eos manifestare se oportet, sive in hac regia urbe sive in provinciis 
commorentur, et sacrosanctas ecclesias cum uxoribus liberisque 
et omni domo sub ipsis constituto adire et veram Christianorum fidem 
doceri, ita vero edoctos priori errore prorsus abiecto salubre baptisma 
accipere, vel scire, si ea parvi aestiment, se omnium quae 
ad rem publicam nostram pertinent expertes fore neque eis permitti, 
ut ullius rei mobilis vel immobilis domini fiant, sed omni re exutos 
in penuria relinquendos fore, praeterquam quod et competentibus 
poenis subicientur.
2 ¶ Prohibemus autem, quominus ab iis qui paganorum insania 
laborant ulla doctrina doceatur, ne hac ratione simulent se eos 
qui miserabiliter eos frequentant instruere, re vera autem animas 
discipulorum corrumpant: sed nec ullam annonam a fisco accipiant, 



cum ne ex sacris quidem litteris vel pragmaticis formis ad eiusmodi 
aliquid sibi vindicandum admittantur. 
3 ¶ Sive enim hic aliquis sive in provinciis talis esse probatus fuerit 
neque ad sacrosanctas ecclesias nostras cum suis, ut dictum est, 
liberis et uxore festinet, supra memoratis poenis subiacebit 
et substantias eorum fiscus vindicabit, ipsi autem in exilium mittentur. 
4 ¶ Si quis autem in re publica nostra se occultans sacrificia 
vel etiam simulacrorum cultum celebrasse deprehendetur, is ultimis 
suppliciis percelletur, quae Manichaei et, quod idem est, 
Borboritae merito subeunt: nam et hos similes illis esse iudicamus. 
5 ¶ Illud quoque sancimus, ut liberi eorum tenerae aetatis statim 
et sine dilatione salubre baptisma accipiant, illi vero, qui primam 
aetatem iam excesserunt, sacrosanctas ecclesias frequentent 
et in sacris scripturis instituantur et sic sincerae paenitentiae 
se dedant et pristino errore reiecto venerabile baptisma accipiant: 
hoc enim modo firmiter veram orthodoxorum
fidem suscipiant neque rursus in pristinum errorem recident. 
6 ¶ Qui vero ideo militiae dignitatis bonorumve retinendorum 
gratia ipsi quidem simulate ad salubre baptisma accesserunt 
vel accesserint, uxores autem vel liberos vel reliquos, qui in eorum 
domo sunt, in paganorum errore reliquerint, eos bonis exui 
et nostrae rei publicae plane expertes esse iubemus neque non quibus 
digni sunt poenis subici, cum manifestum sit eos non sincera fide 
sanctum baptisma accepisse. 
7 ¶ Haec igitur adversus sceleratos paganos et Manichaeos, 
quorum Manichaeorum partem et Borboritas 
esse ostensum est, sancimus.


